
Eskolaren
arrakalak agerian

Equn batetik bestera telematikoki i(ra)kasteari ekin zion
hezkuntza komunitateak, eta ez da txikia izan batzuek eta
besteek egin duten ahalegina, egoera berrira egokitzeko. lkasle
batzuen eta besteen artean gero eta handiagoa den arrakala
—baliabide teknologikoak eta etxeko egoera tarteko—, lan zama
gehiago duten irakasleak, eta seme-alabak eskolako lanez
gainezka dituzten gurasoak ari gara ikusten. Maiatzaren atarian,
ikasturte amaiera nola gauzatuko den dute denek buruan.

arbi du Ifiigo Beristain Bastida-

ko ikastetxe publikoko zuzenda-

riak -Bastida izan zen eskolak

itxi zituen Euskal Herriko lehe-
na, martxoaren 9an-: “Eskola 2.0 dela-
koa proban jarri du krisi honek, ez hori
bakarrik, hezkuntza sistema osoa jarri
du proban, eta dugun hezkuntza eredua
ebaluatzeko eta birplanteatzeko balioko
du. Ikastetxe barruan baliabideak eta
konektagarritasuna bermatuta daude,
baina ekosistema horretatik atera eta
ez ordenagailurik ez konektagarritasu-
nik ez duten familiak aurkitu ditugu. Eta
horri soluzioa emateak du lehentasuna.
Etxean egon daitezkeen hutsuneak ore-
katzen lagundu ohi du ikastetxeak, baina
egoera berri honetan familia batzuetan
hutsuneak areagotu dira, esaterako bi
gurasoak lanera badoaz edo seme-ala-
bari laguntzeko gaitasunik ez badute.
Batik bat horietan jarri behar dugu fo-
kua”. Premia berezia duten ikasleei ere
bereziki eragin die egoerak.

Hala, hainbat ikasle atzean geratze-
ko arriskua areagotu du pandemiak eta
batzuk zuzenean desagertu egin dira te-
leikasketatik. Ikastetxeek ere, ezberdin
erantzun diote egoerari, eskolako balia-
bide teknologikoak utziz hainbatetan,

komunikazioa eta harremana indartuz
askotan. Batzuetan, kanpotik iritsi da
laguntza -Izarkom Euskal Herriko tele-
komunikazio operadore kooperatiboak,
esaterako, konexioa eskaini die etxean
internetik ez daukaten haur eta gazteei
eta Errenteriako eta Elgetako udalek
ikasle guztiek konektagarritasuna eta
ordenagailua izatea bermatu dute-. Bas-
tidako ikastetxearen kasuan, familiekin
telefonoz aritzen dira maiz, batez ere
ikasle eta gurasoekin alde emozionala
lantzeko. “Komunikazio hori funtsezkoa
da -dio Beristainek-, ikaskuntza per-
tsonalizatu sakonagoa egiteko eta ikasle
bakoitzak bere erritmoa duelako. Esko-
lak ezin du izan jakintzaren transmisio
hutsa, irakasleon ekarpena da ikasleei
eta familiei eskaintzea faktore humano
eta emozionala, eta jakitea bakoitzaren
egoerara eta zirkunstantzietara ego-
kitzen. Guraso guztiek ezingo dute se-
me-alaben ondoan laguntzen aritu, eta
enpatikoak eta ulerkorrak izan behar
dugu egoera guztiekin”.

TEKNOLOGIA BERRIAK,

ESKEMA ZAHARRAK

Edukiekiko menpekotasunetik aska-
tzea, erritmoa pausatzea eta bestelako

beharrei erantzutea aldarrikatu dutenak
asko diren arren, kasu ugaritan ez da
hala izaten ari. Irakasleei ez zaie admi-
nistrazioarengandik agindurik iritsi, cu-
rriculuma erlaxatu dezaten, eta aurrera
segitzen dute. Guraso bat baino gehiago
berriz, kexu da, seme-alabek eskolako
lan gehiegi dituztela-eta. “Curriculuma-
rena krisi honetatik harago doan gaia da
eta koronabirusak erakutsi digu sistema
hau berdiseinatu behar dugula, curricu-
lumean zer den inportantea bereizten
hasi behar dugula, egungo curriculum
amaigabeetan gai asko oso azaletik bai-
no ezin baitira landu, denbora mugatua
dugulako, eta aldiz ikasketetan sakondu
egin beharko genuke, gaitegia murriztuz
-dio Beristainek-. Eskolak beste errit-
mo bat behar du, bestela badirudielako
eskolara doazela haur eta gazteak gauza
pila bat produzitzera, baina ikasketa sa-
konagoetara bideratu beharko genuke
denbora”.

Zer ikasten den bakarrik ez, nola eba-
luatzen den ere eztabaidaren erdigunera
ekarri du krisiak. Bestelako planteamen-
duak egiten ari diren irakasleak badiren
arren, azterketa memoristiko klasikora
jo dutenak ere ikusi ditugu. Edukiak ez,
hainbestetan aipatzen diren konpeten-



tziak ebaluatu beharko liratekeela uste
dute hezkuntza munduko adituek, eta
horretarako hobe dela ikasleei erronkak
planteatzea, dituzten ezagutzekin erron-
kari aurre egin diezaioten, ezagutza ho-
rien gaineko etsamina memoristikoak
egin beharrean. “Kontuak kontu -gehitu
du Bastidako ikastetxeko zuzendariak-,
ebaluazioa kalifikazioarekin lotzen dugu
eta ebaluazioak beste zerbait izan behar
du: ikaslea zein puntutan dagoen jaki-
tea eta egingarriak zaizkion erronkak
jartzea”.

IRAKASLEENTZAT,

LAN KARGA HANDIAGOA

Lanordu gehiago eta lan karga handia-
goa ekarri die pandemiak irakasleei,
bereziki DBH eta Batxilergokoei, hala
ondorioztatu du Hego Euskal Herriko
hezitzaileen artean egindako ikerketak.
1.500 irakaslek hartu du parte Steilas
sindikatuak bidali dien galdeketan. Egun
batetik bestera telelanera egokitu beha-
rra, materialak moldatzea eta ikasleen
formakuntza falta —eta horrek sortzen
dituen buruhausteak- dira, besteak bes-
te, horren arrazoiak. Ikasleekin harre-
man zuzena bermatzeak ere denbora
eskatzen du, eta horri gehitu behar zaio
kontu eske ari den administrazioaren-
tzako gestio lana eta burokrazia. Admi-
nistrazioak gauzak erraztu beharrean,
hezitzaileak gestio lanak egiten jarri di-
tuela kritikatu du Steilasek, “euren jar-
duna kontrolatzeko”.

GURASOENTZAT, LAN HIRUKOITZA

Gurasoei ere galdeketa bidali die EHIGE
Euskal Herriko Ikasleen Gurasoen Elkar-
teak eta 8.500 lagunek erantzun dute.
Oro har, etxean lan hirukoitza uztartu
beharra azpimarratu dute, hau da, fa-
milia, lana eta eskola. Aurretik aipatu
ditugunak ere azaleratu ditu ikerketak:

guraso guztiak ez daude prestatuta se-
me-alabei laguntzeko, denek ezin diete
denbora bera eskaini, baliabideak ere ez
dira berdinak etxe guztietan... Eta lehen-
tasunak ere, beti ez dira berdinak: “Fa-
milia batzuek esaten digute honelako
egoera berezian seme-alaben beste gai-
tasun batzuk landu nahi dituztela, euren
ardura nagusia haien ongizate emozio-
nala delako”, dio Lurdes Imaz EHIGEko
koordinatzaileak.

EBALUAZIO BERDINZALE
ALA KLASISTA?
Aurretik aipatu moduan, eskola etxetik
jarraitu behar izan denez hazi egin da
ikasleen arteko arrakala akademikoa,
eta erakunde publikoek ez diote hasie-
ratik eutsi arrakala hori gainditzeak es-
katzen duen planteamenduari eta inber-
tsioari.

Bakoitzak hain baldintza ezberdine-
tan aritu behar izan duenean, bidezkoa

al da denei proba bera jarri eta berdin
exijitzea? "Ez erlaxatzea", "notarik ez
oparitzea" eta "merezimenduak" aipa-
tzen dituzte aurtengo ikasturte bukaera-
ko ebaluazioa pandemiarik gabeko orain
arteko ebaluazioen ahalik berdinena iza-
tea nahi dutenek. Zorrotz itxurako jarre-
ra horren atzean ez ote dago arrakala are
gehiago handitzea baliatzeko gogoa, eta
egoera zaurgarrienean dauden ikasleak
klase sozialen arteko mailaketan koska
bat beherago uzteko asmo ezkutua?
Ebaluatzeko moduarekin auzitan da-
goena ez da hutsala: bere etxeko egoera
sozioekonomikoa edonolakoa izanik ere
guztiek ikasketetan aurrera egitea, edo
egoera ahulenean daudenak ikasketeta-
tik kanporatzea dago jokoan. "Promo-
zioa" da guztiek aurrera egiteko bidea,
hau da, bakoitzak nota ezberdinak jaso
arren, ikasturtea errepikatzea salbues-
pena izatea. Ahulenak ikasketetatik
kanporatzea dakar, aldiz, ebaluazio iriz-
pideak zorrozteak, ikasturtea errepika-
tzeko ohiko baldintzei eusteak -bi edo
hiru ikasgai gainditu ezean ezin hurren-
go ikasturteari ekitea- eta batez ere gal-
bahea estutzeak DBH4 eta Batxilergoko
eta Lanbide Heziketako 2. mailetan: izan
ere, horrek ekarriko luke ikasle asko eta
asko, gehienetan egoera sozioekonomi-
ko txarrenean daudenak, titulaziorik
gabe geratzea. Zer egoeratan geratuko li-
rateke titulatu gabeko ikasle hauek, ikas-
ketekin jarraitu ahal izateko? eta zein
lan motatan aritzeko aukera zabalduko
lieke horrek etorkizun oso laburrean?

IPAR EUSKAL HERRIAN,
AZTERKETARIK EZ
Frantziako Hezkunde Nazionalaren par-
te den Bordeleko Errektoretzatik iritsi
da Ipar Euskal Herriko ikastetxeetara
hirugarren hiruhilekoko ebaluazioa pa-
satzeko moldearen berri: ezin denez se-
gurtatu azterketak baldintza onetan egin
ahal izatea, ekaineko azterketa guztiak
bertan behera utzi dituzte, frantsesezko
ahozkoa salbu. Azterketa hau Batxiler-
goko 1. mailako ikasleek pasatzen dute,
eta testu literario bati buruzko ahozko
azalpena eta solasaldia egitea da proba.
[kastetxeek espero dute apirila bu-
kaeran jasoko dituztela ebaluazioari
buruzko jarraibide zehatzak Hezkun-
de Nazionaletik. Oraingoz dakitenaren
arabera, hirugarren hiruhilekoan eba-
luazioa jarraitua izango da eta ikastur-
te bukaerako nota zehazteko aurreko
bi hiruhilekotan jasotako notak baino

ez dira aintzat hartuko. Hirugarren hi-
ruhilekoaren notak eman ahalko zaizkie
ikasleei, hauei azalduz irakasleen es-
kakizunetan non kokatzen diren, baina
ezingo dira ofizialki kontuan hartu ikas-
turte osoko notarako.

Unibertsitaterako sarbidea den baxoa
azterketa ere bertan behera geratu da.
Uztailaren 3an bukatuko dira eskolak
eta ikasleen dosierrak aztertu ostean,
espero da uztailaren 7an jakinaraziko
dutela zein ikaslek gainditu duten baxoa
eta zeintzuek ez. Hego Euskal Herrian,
aldiz, selektibitate azterketei eutsi zaie.

Erakunde publikoek
ez diote hasieratik
eutsi ikasleen artean
areagotzen ari den
arrakala gainditzeak
eskatzen duen
planteamenduari eta
inbertsioari

NAFARROAN, IKASTURTEAK UZTARTU
ETA PROMOZIOA ARAU OROKOR

Nafarroako Gobernuak apirilaren 17an
jakinarazi ditu ikasturte bukaerarako
irizpide orokorrak, eta Espainiako Go-
bernuak proposatu duen markoaren
barruan kokatzen da. Alderdi bera bie-
tan agintean egonik, ez da harritzekoa.
Nafarroako Hezkuntza kontseilari Car-
los Gimenok nabarmendu du "ezin dela
bermatu ikasleen arteko aukera berdin-
tasunik hiruhileko honetan" eta eba-
luazioaren oinarrizko irizpidea honela
zehaztu du: "lkasleek ez dute ikasturtea
galduko koronabirusagatik. Inor ezin da
horregatik atzean geratu, eta inor ezin
da kaltetuta atera pandemiak ikas pro-
zesuan izan duen eraginagatik". Klaseak
ekainaren 19an bukatuko dira eta pro-
mozioa izango da araua etapa guztietan.
Hau da, ikasturtea errepikatzea oso sal-
buespenezkoa izango da, sendo argudia-
tu beharko da eta Espainiko Gobernuak
ezarritako marko orokorrak dioen beza-
la, plan zehatz bat ere eraman beharko

du, ikasturtea nola errekuperatu daite-
keen adieraziko duena.

Azken ebaluazio irizpideak egokitu
egingo dira eta hauek oinarrizko ikas-
kuntzetan zentratuko dira. Eta ebaluazio
honetako curriculuma malgutu egingo
da. Aurtengo ikasturte bukaera eta hu-
rrengoaren hasiera uztartzea da Nafa-
rroako Gobernuaren plana, horretarako
bi ikasturteetako curriculumak uztartuz.
Hau ez da egingo etapa amaierako ur-
teetan, hau da, 4. DBH, eta Batxilergo eta
Lanbide Heziketako 2. mailetan.

EAE-N, "BURUJABETZA"?

Artikulu hau idatzi denean (apirilak
18) oraindik ez du Cristina Uriarte Hez-
kuntza sailburuak ikasturte amaierari
buruzko zehaztapenik eman. Apirila-
ren 16an "plan propioa" duela iragarri
zuen, eta autonomia erkidegoaren es-
kumenean jarri zuen azpimarra. Esan-
guratsua da EAEko Eskola Kontseilua
ez dela bildu prozesu honetan guztian
zehar: Espainiako eta Nafarroako Es-
kola Kontseiluek aldiz parte hartu dute
gobernu horiek egindako prozesuetan
eta onartu dituzte gobernu horiek ikas-
turte bukaerari buruz egin dituzten
planteamenduak.

Ikusteko dago Uriartek egindako
adierazpena ahuntzaren gauerdiko ez-
tula izan ote den eta Espainiako Hez-
kuntza sailak planteatu duen markoan
kokatuko den Jaurlaritzak prestatu
duen plana, fiabardurak fiabardura, pro-
mozioa izanik arau eta ebaluazio irizpi-
deak egokituz. Ala Espainiak plantea-
tutako markotik kanpoko zerbait ote
duen prestatuta Jaurlaritzaren planak,
eta hori iragartzeko jotako kukurrukua
ote diren Deia egunkariak Hezkuntza
sailetik jasotako adierazpenak: "Euska-
din inork ez du ikasturtea errepikatuko
koronabirusagatik, baina horrek ez du
esan nahi ikasle guztiek ikasturtea gain-
dituko dutenik. Ikasturtearen bi heren
presentzialki eman dira dagoeneko eta
horri gehitu behar zaio hilabeteotako
lana. Klaustro bakoitzak, duen esperien-
tzia eta irizpide profesionalarekin, era-
bakiko du zeinek gainditzen duen eta
zeinek ez". EAJk "burujabetza" prakti-
kara eramango luke justu klase sozial
indartsuenen onurarako eta arrakala
handitzeko denean. Esperotzekoa da gi-
zarte eta hezkuntza eragileen erantzuna
piztuko lukeela horrek. Ba ote du Jaur-
laritzak gogorik eta indarrik zurrunbilo
horretan sartzeko? @



